
ricardo de angel yagüez - Zuzenbide zibilean katedraduna 

«Medikuen utzikeria probatzen bada, zigorra saihestezina da»


Jaio aurretik, fetuen malformazioen berri izan dezakete gurasoek; zientziaren urrats handia da, eta Justiziarentzat, De Angel Yagüez adituaren arabera, auzi korapilatsuen sorburua. 

arantxa iraola - BILBO 

Gero eta maizago jotzen dute gurasoek fetuei jaio aurreko diagnostikoak egitera. Zientziak garatu dituen teknika berriei esker hainbat eritasun aurreikus daitezke haurra jaio aurretik, eta gaixotasun larrien kasuan, haurdunaldia etetea ere erabaki dezakete gurasoek. Errealitate horrek auzi berri eta korapilatsuak eraman ditu auzitegietara. Gaizki egindako zenbait diagnostikoren ondorioz, kexu eginez, auzibideak jarri dituzte zenbait gurasok, eta kalean dira hainbat epai. Hain justu, Espainian plazaratu diren lehen epaiei buruz mintzatu zen atzo Giza Genoma eta Justizia jardunaldietan, Deustuko Unibertsitatean, Ricardo de Angel Yagüez Zuzenbide Zibileko katedraduna. 

Jaio aurreko diagnostikoa gaizki egindako kasuen ondorioz zabaldu diren auzibideetan zer-nolako epaiak agertu dira? Zer historia dute Espainian? 

Era honetako lehenengo auzia 1997an iritsi zen Espainiako Auzitegi Gorenera, eta ordutik, denera, honelako bost auzi izan dira. Ez dira asko, baina, itxura guztien arabera, ugaritu egingo dira; izan ere, emakumeek gero eta maizago joko dute jaio aurreko proba diagnostikoak egitera. 

Eta zer diote publiko egin diren epai horiek? 

Hiru epaik ontzat hartu dituzte gurasoek probak egindako erietxeen kontra aurkeztutako salaketak; zenbait kasutan proba gaizki egin zutelako izan zen, eta besteetan fetuaren gaitzaren berri oso berandu eman ziotelako amari, dagoeneko abortua egiteko aukerarik ez zuenean. 

Epai guztiak bateratzen dituen irizpiderik ba al dago? 

Lehenengo epaiak arrazoia eman zien auzibidea martxan jarri zuten gurasoei. Ondorengo biek, ordea, ez zieten errurik bota mediku eta erietxeei, eta absolbitu egin zituzten. Medikuek ahal zuten guztia egin zutela diote ebazpen horiek, utzikeriarik ez zela egon, baina muga teknikoen ondorioz ez zutela gaitzik diagnostikatzeko modurik izan. Izan ere, zientziak mugak ditu oraindik, dena jakiterik ez dago. Baina, ondoren, beste bi epaietan ere gurasoen eskaera aintzakotzat hartu da. 

Eta zer-nolako zigorrak ari dira jartzen? 

Erreklamazio zibilak dira, eta horrelakoei beti kalte-ordainen bidez erantzuten zaie. 300.000 eurokoa izan zen lehena, eta, azkena, 720.000 eurokoa. 

Eta bide honetan jarraituko dela iruditzen zaizu? 

Itxura guztien arabera, bai. Medikuen partetik utzikeria sumatu, eta probatzen bada, zigorra saihestezina da. 

Kasuok behar bezala ebaluatzeko zientzialarien laguntza beharko dute epaileek, ezta? 

Profesional neutralak aritzen dira epaileei ulertzen zailak diren gauzak esplikatzeko ahaleginetan. 

Nazioarteko hainbat epai ere aztertu dituzu zuk, ezta? 

Bai, Frantzian, esaterako, oso ezaguna izan zen Perruche auzia. Frantziako Auzitegi Gorenak, zera erabaki zuen, hutsegite baten ondorioz malformazio handiekin jaiotako ume baten kasuan, kalte-ordainak eskatzeko titularitatea ez dela soilik gurasoena, baizik eta haurrarena ere badela, modu horretan bizi honetan izango dituen beharrizanei aurre egiteko modua izango duelako. Eztabaida handia dago horretan; salaketaren titularitatea soilik gurasoena da? Edo jaio den umearena ere bai? Frantziako epai horretan haurrari ere onartu zioten eskubide hori... Espainian eman diren epaietan ez da zuzen-zuzenean landu gai hori, baina publiko egin den azken epaian, iazko abenduan, Auzitegi Gorenak kalte-ordain handia onartu du gurasoentzat. Nolabait ere, oso eri dagoen semearen ardura hura bizi den artean hartzeko adinakoa da kalte-ordaina. Basurtuko erietxean gertatutako arazo baten ondorioz Osakidetzaren kontra jarritako salaketa baten ondorio izan da. 

Hau guztia hasi baino ez da egin, ezta? 

Bai, ja bost epai ditugu, eta, segur aski gehiago egongo dira. 

